ՀԻՄՆԱՎՈՐՈՒՄ
«Հայաստանի Հանրապետության կառավարության 2023 թվականի դեկտեմբերի 28-ի N 2346-Ա որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի վերաբերյալ
1. Ընթացիկ իրավիճակը և իրավական ակտի ընդունման անհրաժեշտությունը․
    ՀՀ կառավարությունը 2023 թվականի դեկտեմբերի 28-ի N 2346-Ա որոշմամբ (այսուհետ՝ Որոշում) հաստատվել է ՀՀ-ում կենսաչափական անձնագրերի և նույնականացման քարտերի տրամադրման ենթակառուցվածքի և ծառայությունների վերաբերյալ պետություն-մասնավոր գործընկերության (ՊՄԳ) ձևաչափով ծրագրի իրականացումը (այսուհետ՝ Ծրագիր):
    ՀՀ կառավարության 2024 թվականի մարտի 7-ի N 350-Ա որոշման համաձայն՝ 2024 թվականի մարտի 12-ին հաստատվել և հրապարակվել է մասնավոր գործընկերոջ ընտրության ընթացակարգի որակավորման փուլի հայտարարություն:
    Որոշման Հավելված 3-ով սահմանված մրցույթի որակավորման պահանջների հիման վրա գնահատվել են ներկայացված որակավորման հայտերը, և 2024թ. ապրիլի 12-ին ՀՀ էկոնոմիկայի նախարարության պաշտոնական կայքէջում հրապարակվել է գնահատման արդյունքներով որակավորված հայտատուների ցուցակը:
    ՀՀ կառավարության 2022 թվականի հուլիսի 28-ի N 1183-Ն որոշմամբ (ՊՄԳ ընթացակարգ) կարգավորված է ծրագրի բաց ընթացակարգի երկրորդ՝ առաջարկի հարցման փուլի իրականացումը: Առաջարկի հարցման փուլը հստակ կանոնակարգելու, ընթացակարգը պատշաճ պահպանելու նպատակով առաջարկվում է Որոշման մեջ կատարել փոփոխություններ:

    2․ Առաջարկվող կարգավորման բնույթը․
    Սույն նախագծով առաջարկվում է նոր խմբագրությամբ հաստատել Որոշման 2.1, 2.2, 2.3 հավելվածները` պայմանագրի նախագիծը: Փաստաթուղթը որակավորված հայտատունների հետ տարված բանակցությունների արդյունքում կրել է որոշ փոփոխություններ, կատարվել են խմբագրումներ, ավելացվել են ամբողջական նոր դրույթներ, որոնք, փոխադարձ համաձայնությամբ, ամրապնդել են Հանրային գործընկերոջ դերն ու գործիքակազմը Ծրագրի շրջանակում արդյունավետ համագործակցության համար: Սույն նախագծով առաջարկվում է սահմանել նաև առաջարկի հարցման փուլի հիմնական պայմանները՝ 7.1, 7.2, 7.3 հավելվածներով՝ համապատասխանաբար անգլերեն, հայերեն, ռուսերեն տարբերակներով: Առաջարկի բուն հարցումը կհաստատվի ՀՀ կառավարության 2022 թվականի հուլիսի 28-ի N 1183-Ն որոշման 74-րդ կետով սահմանված կարգով, Որոշման Հավելված 3.2-ի 7.5.1 կետով սահմանված ժամկետում գումարվելիք նիստում: Որակավորված հայտատուների հետ բանակցությունների արդյունքում անհրաժեշտություն է առաջացել նաև փոփոխություններ կատարել Որոշման 4.1, 4.2, 4.3 հավելվածներով սահմանված տեխնիկական պահանջներում, որը կազմելու է պայմանագրի մաս: 
    Մյուս փոփոխությունները կրում են տեխնիկական բնույթ:
    3․ Նախագծի մշակման գործընթացում ներգրավված ինստիտուտները, անձինք և նրանց դիրքորոշումը․
    Նախագիծը մշակվել է ՊՄԳ ծրագրի իրավասու մարմնի՝ ՀՀ ներքին գործերի նախարարության կողմից։ 
    4․ Ակնկալվող արդյունքը․
    Նախագծի ընդունմամբ ակնկալվում է ապահովել Որոշմամբ հաստատված ՊՄԳ ծրագրի առաջարկի հարցման փուլի պատշաճ իրականացումը:
    5․ Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները
    Նախագծի ընդունումը հավելյալ ֆինանսական միջոցների կարիք և պետական բյուջեի եկամուտներում ու ծախսերում փոփոխություններ չի առաջացնում։
    6․ Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն
    Սույն նախագծի ընդունման կապակցությամբ այլ նորմատիվ իրավական ակտերի ընդունման անհրաժեշտություն չի առաջանում։
    7․ Կապը ռազմավարական փաստաթղթերի հետ
    Նախագիծը չի բխում ռազմավարական փաստաթղթերից։


ՀՀ ներքին գործերի նախարարություն
